
ИҚЛИМ ЎЗГАРИШИ ВА МИГРАЦИЯ ЖАРАЁНЛАРИ: ЎЗАРО 

БОҒЛИҚЛИК, ИНСОН ХАВФСИЗЛИГИ ВА ХУҚУҚИЙ ЁНДАШУВ 

Мухтаров Собит Абдуахатович 

Дин ишлари бўйича қўмитаси ҳузуридаги диний-

маърифий соҳада малака ошириш ва қайта тайёрлаш институти 

ўқитувчиси  

 

АННОТАЦИЯ 

Мақолада иқлим ўзгариши ва миграция жараёнлари ўртасидаги узвий 

боғлиқлик илмий жиҳатдан таҳлил қилинган. Иқлим муҳожирлиги жаҳон 

миқёсида инсон хавфсизлиги, ижтимоий барқарорлик ва халқаро ҳуқуқ тизими 

учун янги концептуал муаммо сифатида кўриб чиқилмоқда. Халқаро ҳуқуқнинг 

мавжуд механизмлари, хусусан, 1951 йилги Женева конвенцияси ва БМТнинг 

2018 йилдаги Глобал миграция келишувидан келиб чиқиб, иқлим 

муҳожирларининг ҳуқуқий мақомини аниқлашдаги концептуал ва амалий 

бўшлиқлар ҳақида фикр юритилган. Мақолада шунингдек, иқлим ўзгаришининг 

инсон хавфсизлигига, айниқса иқтисодий, экологик ва демографик 

барқарорликка таъсири илмий жиҳатдан таҳлил этилди. Ўзбекистон 

мисолида, хусусан Оролбўйи минтақасидаги экологик таназзул шароитида 

ички миграция жараёнларидаги хусусиятларнинг айрим жиҳатларини очиб 

беришга харакат қилинди. Муаллиф иқлим муҳожирларини ҳимоя қилиш бўйича 

миллий ҳуқуқий механизмларни такомиллаштириш, халқаро ҳамкорликни 

кенгайтириш ва мослашув дастурларини институционал даражада 

мустаҳкамлаш зарурлигини таъкидлайди. 

Калит сўзлар: иқлим ўзгариши, иқлим муҳожирлиги, инсон хавфсизлиги, 

экологик таназзул, халқаро ҳуқуқ, Женева конвенцияси, Глобал миграция 

келишуви, Оролбўйи, миллий қонунчилик, мослашув сиёсатлари. 

ABSTRACT 

This article presents a scholarly analysis of the intrinsic link between climate 

change and migration processes. Climate-induced migration is increasingly 

recognized as a conceptual challenge to global human security, social stability, and 

the international legal framework. Existing mechanisms of international law—

particularly the 1951 Geneva Convention and the UN Global Compact for Migration 

adopted in 2018—are examined to identify conceptual and practical gaps in defining 

the legal status of climate migrants. The article also scientifically substantiates the 

impact of climate change on human security, with particular emphasis on economic, 

environmental, and demographic stability. Using Uzbekistan as a case study, 

especially the Aral Sea region, the paper explores the dynamics of internal migration 

under conditions of ecological degradation. The author underscores the need to 

enhance national legal frameworks for the protection of climate migrants, promote 

international cooperation, and reinforce adaptation policies at the institutional level. 

Key words: climate change, climate migration, human security, environmental 

degradation, international law, Geneva Convention, Global Migration Agreement, 

Island Region, national legislation, adaptation policies. 

АННОТАЦИЯ 

В статье представлено научное исследование взаимосвязи между 

изменением климата и миграционными процессами. Климатическая миграция 

всё чаще рассматривается как концептуальный вызов глобальной 

безопасности человека, социальной стабильности и международной правовой 

системы. Анализируются существующие механизмы международного права, в 

частности Женевская конвенция 1951 года и Глобальный договор ООН о 

миграции, принятый в 2018 году, с целью выявления концептуальных и 

практических пробелов в определении правового статуса климатических 

мигрантов. В статье также обосновано влияние изменения климата на 

безопасность человека, особенно в аспектах экономической, экологической и 

демографической устойчивости. На примере Узбекистана, в частности 

региона Приаралья, рассматриваются особенности внутренних миграционных 

процессов в условиях экологической деградации. Автор подчёркивает 

необходимость совершенствования национальных правовых механизмов 

защиты климатических мигрантов, расширения международного 

сотрудничества и укрепления адаптационной политики на 

институциональном уровне. 

Ключевые слова: изменение климата, климатическая миграция, 

безопасность человека, деградация окружающей среды, международное право, 

Женевская конвенция, Глобальное соглашение о миграции, Островной регион, 

национальное законодательство, политика адаптации. 

 

КИРИШ 

XXI асрда глобал миқёсда кечаётган иқлим ўзгариши нафақат табиий 

муҳит, балки ижтимоий тузилмалар ва сиёсий институтлар фаолиятига ҳам 

таъсир кўрсатмоқда. Иқлим ўзгариши ва миграция жараёнлари ўртасидаги 

ўзаро боғлиқлик бугунги кунда халқаро сиёсий кун тартибидаги энг муҳим 

муаммолардан бири сифатида баҳоланмоқда.  

Хозирда Марказий Осиё минтақаси айниқса, Ўзбекистон учун “Орол 

муаммоси - бутун инсониятнинг муаммоси”1га айланиб бўлди. Орол фожиаси 

бартараф этилиши нихоятда мураккаб бўлган экологик хавф сифатида 

таърифланади ва уни ҳал қилиш бўйича халқаро ҳамкорликка чақириқлар 

билдирилган.  

Иқлим ўзгариши ва миграция жараёнларидаги ўзаро боғликлик хануз 

етарлича ўрганилмаган. Чунки, иқлим муҳожирлиги тушунчаси илмий ва 

ҳуқуқий майдонда нисбатан янги бўлиб, унинг аниқ таърифи ва ҳуқуқий 

мақоми ҳалигача халқаро нормалар даражасида мустаҳкамланмаган. Табиий 

офатлар, денгиз сатҳининг кўтарилиши, қурғоқчилик ва экологик ресурслар 

танқислиги натижасида мажбурий кўчишга дуч келаётган аҳоли қатламлари 

ҳозирча “қонунан муҳофазага олинмаган гуруҳ” сифатида қолмоқда. Бу ҳолат 

халқаро ҳуқуқдаги “бўшлиқ”ни намоён этиб, янги меъёрий ёндашувларни 

ишлаб чиқиш заруриятини туғдиради. 

Иқлим муҳожирлиги илмий жиҳатдан ўрганилиши шарт, чунки у глобал 

демография, хавфсизлик, иқтисод ва инсон ҳуқуқларига таъсир қилувчи кўп 

омилли муаммодир. Бу муаммо ҳали тўлиқ классификация қилинмаган, 

прогнозлаш механизми етарли эмас, чунки ижтимоий-сиёсий ечимлар учун 

илмий асос талаб этилади. Бироқ бу жараённинг ҳуқуқий, институционал ва 

инсон хавфсизлиги нуқтаи назаридан таҳлили кўп ҳолларда етарлича 

тизимлаштирилмаган ҳолда қолмоқда. 

Ушбу мавзунинг долзарблиги, аввало, инсон хавфсизлигига таъсир 

кўрсатувчи омиллар билан боғлиқ. Хусусан, минтақамизда ва 

мамлакатимиздаги экологик муаммолар, Орол фожиаси — миллий ва 

минтақавий хавфсизлик билан боғлиқ деб кўрсатилади2. 

Иқлим ўзгариши нафақат иқтисодий ресурслар тақчиллигига, балки озиқ-

овқат хавфсизлиги, сув таъминоти ва соғлиқни сақлаш тизимининг издан 

чиқишига ҳам сабаб бўлмоқда. Бу жараёнлар натижасида одамлар ўз яшаш 

ҳудудини тарк этишга мажбур бўлмоқдалар. Хусусан, БМТ маълумотларига 

кўра, 2050 йилга бориб иқлим ўзгариши туфайли 200 миллионга яқин 

инсоннинг кўчиши эҳтимол қилинмоқда. Шунинг учун иқлим муҳожирлиги 

масаласи нафақат экологик, балки инсон ҳуқуқлари ва ижтимоий барқарорлик 

нуқтаи назаридан ҳам долзарб аҳамият касб этади. 

Иқлим муҳожирлигининг илмий ўрганилиши кўп жиҳатдан секторлараро 

ёндашувни талаб қилади. Бу масала география, ҳуқуқшунослик, иқтисод, 

                                                           
1 2017-2021 Ҳаракатлар стратегияси. Ш. Мирзиёев.  
2 “Танқидий таҳлил, қатъий тартиб-интизом ва шахсий жавобгарлик” (2017) Ш. Мирзиёев 

https://kitobxon.com/ru/yozuvchi/mirziyoev_shavkat
https://kitobxon.com/ru/yozuvchi/mirziyoev_shavkat

сиёсатшунослик ва демография соҳалари кесишган нуқтада таҳлил этилиши 

лозим. Мақолада айнан шу тизимли ёндашув асосида иқлим ўзгариши ва 

миграция жараёнлари ўртасидаги боғлиқлик, инсон хавфсизлигига таъсири 

ҳамда халқаро ҳуқуқдаги бўшлиқлар илмий асосда таҳлил қилинади. 

Илмий терминологияда “экологик муҳожирлар” тушунчаси ёки кенг 

маънодаги “иқлим муҳожири” – иқлим ўзгариши натижасида ҳаёт шароити 

ёмонлашганлиги сабабли ўз яшаш жойини тарк этишга мажбур бўлган шахсдир. 

Назарий жиҳатдан иқлим муҳожирлиги концепцияси уч асосий илмий 

ёндашув доирасида таҳлил этилади: 

1. Экологик детерминизм парадигмаси. 

Бу ёндашувга кўра, миграциянинг асосий сабаби ташқи табиий 

омиллардир. Табиий офатлар, қурғоқчилик ёки денгиз сатҳининг кўтарилиши 

одамларнинг иқтисодий ёки сиёсий қароридан қатъи назар кўчишга мажбур 

этади. Бу назарияни Норман Маерс (Norman Myers, 1993) ва Castles (2002) каби 

олимлар ишлаб чиққан. Улар иқлим муҳожирлигини “экологик 

муҳожирлик”нинг бир кўриниши сифатида изоҳлаб, бу жараённи глобал 

хавфсизлик билан боғлашган. 

2. Инсон хавфсизлиги парадигмаси. 

XXI аср бошидан буён миграциянинг экологик сабабларини инсон 

хавфсизлиги концепцияси доирасида ўрганиш тенденцияси кучайди. Бу 

ёндашувга кўра, иқлим муҳожирлиги инсоннинг яшаш, соғлом муҳит ва 

иқтисодий барқарорлик ҳуқуқлари билан узвий боғлиқ. Иқлим ўзгариши 

нафақат физик муҳитни, балки ижтимоий институтлар, соғлиқни сақлаш, 

таълим ва меҳнат бозорини ҳам издан чиқаради. Шу боис, иқлим муҳожирлари 

инсон хавфсизлигининг заиф звеносини ташкил этади. 

3. Ҳуқуқий ёндашув: 

Ҳуқуқшунослик нуқтаи назаридан иқлим муҳожирлиги – бу ҳали халқаро 

ҳуқуқ томонидан аниқ мақом олмаган янги феномендир. 1951 йилги Женева 

конвенцияси ва унинг 1967 йилги Протоколи сиёсий таъқиблардан қочган 

шахсларни муҳофаза қилишни назарда тутади, аммо иқлим ўзгариши сабабли 

кўчган шахслар бу доирага кирмайди. Шу сабабли улар “қонунан муҳофазага 

эга бўлмаган шахслар” сифатида қолмоқда. 

БМТ Бош Ассамблеясининг 2018 йилда қабул қилинган “Глобал миграция 

келишуви” иқлим ўзгаришини миграциянинг асосий омили сифатида тан олди, 

аммо унинг амалий механизмлари ҳали етарли даражада ишлаб чиқилмаган. 

Шунингдек, Париж келишуви (2015) ҳам иқлим ўзгариши билан боғлиқ 

мажбурий кўчиш ҳолатларини эътироф этади, аммо уларга нисбатан ҳуқуқий 

ҳимоя воситалари аниқ эмас. 

Халқаро ҳуқуқнинг бу соҳасидаги бош йўналишлар асосан BМТнинг 

Қочқинлар бўйича Олий комиссари (UNHCR), Халқаро миграция ташкилоти 

(IOM) ва Бирлашган Миллатлар Ташкилотининг Иқлим бўйича махсус 

тузилмалари (UNFCCC) томонидан илмий асосда ишлаб чиқилмоқда. Аммо 

ҳозирча иқлим муҳожирларини ҳуқуқий жиҳатдан муҳофаза қилиш бўйича 

ягона конвенция ёки битим мавжуд эмас. 

БМТнинг 2022 йилги “Global Compact on Refugees and Migrants” 

ҳисоботига кўра, иқлим сабабли кўчган шахслар ҳақиқий қочқинлар каби 

сиёсий ёки диний таъқиб қурбони бўлмасалар-да, уларнинг ҳимояга 

муҳтожлиги объектив сабаблар билан асосланади. Шу боис, халқаро ҳуқуқда 

“environmental displaced persons” (атроф-муҳит сабабли кўчган шахслар) 

категориясини алоҳида ҳуқуқий тоифа сифатида белгилаш зарурияти қайд 

этилган. 

Иқлим муҳожирларининг ҳуқуқий мақомини белгилашда икки йўналиш 

мавжуд: 

- Эволюцион ёндашув – мавжуд конвенциялар доирасини кенгайтириш 

(масалан, Женева конвенциясига экологик сабабни қўшиш); 

- Институционал ёндашув – иқлим муҳожирларига оид янги халқаро битим 

ёки протокол ишлаб чиқиш. 

Ҳозирги илмий тенденциялар иккинчи йўналишни – яъни мустақил 

ҳуқуқий ҳужжат қабул қилиш зарурлигини илгари сурмоқда. Бу, ўз навбатида, 

давлатларнинг суверенитети, халқаро масъулият ва инсон ҳуқуқлари 

ўртасидаги мувозанатни таъминлашга хизмат қилади. 

Ўзбекистонда иқлим ўзгариши ва экологик таназзулнинг мамлакат 

миқёсидаги таъсири айниқса Оролбўйи минтақасида, яққол намоён бўлмоқда. 

Бу ҳудуддаги экологик инқироз натижасида аҳолининг турмуш даражаси 

кескин пасайган, сув ва озиқ-овқат таъминоти издан чиққан, соғлиқни сақлаш 

тизимида қатор муаммолар юзага келган. Натижада, минглаб оилалар ўз яшаш 

жойларини тарк этишга мажбур бўлган. Бу ҳолат иқлим муҳожирлигининг 

миллий даражадаги амалий кўриниши сифатида баҳоланиши мумкин. 

БМТнинг Оролбўйи минтақаси бўйича 2022 йилги ҳисоботига кўра, 

минтақадаги аҳолининг камида 30 фоизи сув ресурсларининг етишмаслиги, 

қурғоқчилик ва ишсизлик туфайли ички миграцияга мойил. Бу кўрсаткич 

мамлакатнинг бошқа ҳудудларига нисбатан анча юқори бўлиб, ижтимоий 

барқарорлик ва демографик мувозанатга таҳдид солмоқда. 

Орол денгизи қуриши натижасида юзага келган экологик шароит фақат 

табиий муҳитни эмас, балки инсон хавфсизлигининг барча таркибий 

қисмларини издан чиқарди. Биринчидан, сув ресурсларининг етишмаслиги 

озиқ-овқат хавфсизлигини пасайтирди. Иккинчидан, тузли чанг ва қум 

бўронлари аҳоли саломатлигига жиддий хавф туғдирмоқда: нафас йўллари 

касалликлари, аллергия ва онкологик ҳолатлар кўпайган. Учинчидан, 

иқтисодий фаолиятнинг чекланиши ишсизлик ва қашшоқликни кучайтирди. 

Оролбўйи ҳудудидаги ички миграция асосан Қорақалпоғистон 

Республикасидан мамлакатнинг марказий ва жанубий вилоятларига йўналган. 

Бу миграция кўп ҳолларда мажбурий табиатга эга бўлиб, аҳоли яхши ижтимоий 

шароит излаб кўчмоқда. Бу ҳолат мамлакатнинг демографик ва ижтимоий 

сиёсати учун янги чақириқларни вужудга келтиради. 

Ўзбекистон ҳукумати кейинги йилларда Оролбўйи минтақасида барқарор 

ривожланишни таъминлаш бўйича қатор чораларни амалга оширмоқда. 2017 

йилда қабул қилинган “Оролбўйи минтақасини ижтимоий-иқтисодий 

ривожлантириш концепцияси” ва 2021 йилдаги “Оролбўйини экологик 

инновациялар минтақаси” деб эълон қилиш ташаббуси халқаро ҳамжамият 

томонидан қўллаб-қувватланди. БМТ резолюциясига мувофиқ, бу ҳудуд 

“барқарор ривожланиш лабораторияси” сифатида эътироф этилди. 

Шу билан бирга, миллий даражада иқлим муҳожирлари билан боғлиқ 

махсус ҳуқуқий нормалар ҳали ишлаб чиқилмаган. Ички миграция жараёнлари 

асосан демографик сиёсат ва меҳнат муносабатлари соҳасидаги умумий 

қонунчилик доирасида тартибга солинади. Бу эса иқлим муҳожирларининг 

ҳуқуқий ҳимоясизлигини сақлаб қолмоқда. 

Шундай шароитда миллий ҳуқуқ тизимида иқлим муҳожирларига оид 

алоҳида механизмларни жорий этиш муҳим аҳамият касб этади. Бунинг учун: 

- экологик миграцияни мониторинг қилишнинг ягона миллий базасини 

яратиш; 

- Оролбўйи аҳолисини қайта жойлаштириш бўйича давлат дастурларини 

институционал даражада мустаҳкамлаш; 

- иқлим муҳожирлари учун ижтимоий ҳимоя ва меҳнат бозорига 

интеграция механизмларини ишлаб чиқиш зарур. 

Бу чоралар нафақат инсон хавфсизлигини таъминлайди, балки иқлим 

ўзгариши шароитида миллий барқарор ривожланишни қўллаб-қувватлайди. 

Иқлим муҳожирлиги муаммосини самарали ҳал этиш учун миллий ва 

халқаро миқёсда мослашув дастурларини ишлаб чиқиш зарур. Мослашув 

дастурлари (adaptation policies) – бу иқлим ўзгаришининг салбий таъсирларини 

юмшатиш, инсон хавфсизлигини таъминлаш ва ижтимоий барқарорликни 

сақлашга қаратилган комплекс чоралар тизимидир. 

Ўзбекистонда иқлим ўзгариши ва экологик хавфсизлик соҳасидаги сиёсат 

асосан БМТнинг Барқарор ривожланиш мақсадларига (SDG-2030) мувофиқ 

равишда шаклланмоқда. Мамлакатда қабул қилинган “Яшил ривожланиш 

стратегияси – 2030”, “Экологик хавфсизлик концепцияси” ва “Оролбўйи 

минтақасини ривожлантириш дастури” миллий миқёсда мослашув сиёсатининг 

институционал асосини ташкил этади. 

Бу стратегиялар доирасида: 

- сув ресурсларини тежовчи технологияларни жорий этиш; 

- экологик хавфли ҳудудларда аҳолини қайта жойлаштириш; 

- янги иш ўринлари яратиш орқали ижтимоий барқарорликни таъминлаш; 

- аҳоли ўртасида экологик саводхонликни ошириш каби чоралар амалга 

оширилмоқда. 

Бироқ илмий таҳлиллар шуни кўрсатадики, мослашув дастурларининг 

амалий самарадорлиги кўп ҳолларда маҳаллий даражадаги институтлар 

фаолиятига боғлиқ. Масалан, ҳудудий экологик агентликлар ва маҳаллий 

ҳокимият органлари ўртасидаги координация етарлича самарали эмас. Шу 

сабабли иқлим муҳожирлари билан боғлиқ муаммолар кўпинча фақат 

ижтимоий ёрдам чоралари доирасида ҳал қилинади, ҳуқуқий ёки демографик 

ёндашув асосида эмас. 

Иқлим муҳожирлиги миллий чегаралардан ташқаридаги масала бўлгани 

сабабли, унинг самарали ечими халқаро ҳамкорликни талаб этади. Бу соҳадаги 

асосий платформалар қуйидагилар ҳисобланади: 

БМТнинг Иқлим ўзгариши бўйича доимий конференцияси (COP) – 

давлатлар ўртасида иқлимга оид сиёсий мажбуриятларни белгилайди ва инсон 

хавфсизлигига оид масалаларни муҳокама этади; 

Халқаро миграция ташкилоти (IOM) – иқлим муҳожирларига оид 

мониторинг ва ахборот алмашинувини ташкил этади; 

UNDP (БМТнинг Тараққиёт Дастури) ва UNEP (БМТнинг Атроф-муҳит 

бўйича дастури) – иқлимга чидамли инфратузилма ва мослашув 

стратегияларини молиялаштиришни амалга оширади; 

БМТнинг Глобал миграция келишуви (2018) – иқлим ўзгариши ва 

миграция ўртасидаги боғлиқликни тан олиб, давлатларни мослашув 

сиёсатларини ишлаб чиқишга даъват этади. 

Ўзбекистон мазкур жараёнларда фаол иштирок этмоқда. Хусусан, 

мамлакат БМТнинг иқлим бўйича Париж келишувини ратификация қилган ва 

“Оролбўйи минтақасини экологик инновациялар зонаси” сифатида эътироф 

эттириш орқали халқаро ташаббусларни миллий сиёсат билан уйғунлаштирган. 

Иқлим муҳожирлиги муаммоси кўп соҳали ёндашувни талаб этади. Илмий 

таҳлил асосида қуйидаги тавсияларни келтириш мумкин: 

1. Ҳуқуқий даражада: 

Иқлим муҳожирларининг ҳуқуқий мақомини миллий қонунчиликка 

интеграция қилиш; 

Халқаро ҳуқуқ доирасида “environmental displaced persons” (экологик 

муҳожирлар) категориясини расман белгилаш; 

Иқлим муҳожирларига оид миллий стратегия қабул қилиш ва уни инсон 

ҳуқуқлари концепцияси билан боғлаш. 

2. Институционал даражада: 

Иқлим муҳожирлиги мониторинги учун миллий ахборот тизимини яратиш; 

Меҳнат бозори ва ижтимоий ҳимоя тизимларини иқлим муҳожирларига 

мослаштириш; 

Оролбўйи ва шунга ўхшаш ҳудудларда қайта жойлаштириш дастурларини 

илмий асосда режалаштириш; 

Илмий йўналишда олий таълим муассасалари ва илмий марказларда иқлим 

миграцияси бўйича тадқиқот йўналишларини ривожлантириш; 

Миллий статистик база ва демографик маълумотлар асосида фанлараро 

таҳлилни кучайтириш; 

Иқлим муҳожирлиги масаласини таълим дастурларига киритиш орқали 

жамиятда экологик ва демографик онгни ошириш. 

Бу тавсиялар амалга оширилса, иқлим муҳожирлиги нафақат ижтимоий 

хавф омилларидан бири сифатида, балки барқарор ривожланиш 

стратегияларининг муҳим элементи сифатида ҳам кўриб чиқилади. 

Хулоса ўрнида айтиш лозимки, иқлим муҳожирлиги феномени XXI 

асрдаги глобал сиёсий, ижтимоий ва ҳуқуқий муаммолар қаторида алоҳида 

аҳамият касб этмоқда. Унинг моҳияти шундаки, иқлим ўзгариши нафақат 

табиий муҳит, балки инсон хавфсизлиги, миллий иқтисодиёт ва ижтимоий 

барқарорлик тизимларига ҳам тўғридан-тўғри таъсир кўрсатади. 

Тадқиқот натижаларига кўра, иқлим муҳожирлиги жараёнлари асосан 

табиий ва антропоген омиллар таъсирида кечади. Табиий офатлар, қурғоқчилик, 

сув танқислиги, тупроқ деградацияси каби ҳолатлар аҳолини яшаш муҳитини 

ўзгартиришга мажбур этмоқда. Бироқ бу жараён фақат экология муаммоси эмас, 

балки инсон ҳуқуқлари ва миллий хавфсизлик масаласи сифатида ҳам кўриб 

чиқилиши лозим. 

Халқаро ҳуқуқ нуқтаи назаридан иқлим муҳожирларининг ҳуқуқий 

мақоми ҳалигача аниқ белгилаб қўйилмагани катта муаммо ҳисобланади. 

Женева конвенцияси ва бошқа халқаро ҳужжатлар сиёсий таъқиб қурбонларини 

муҳофаза этгани ҳолда, иқлим сабабли кўчган шахсларни қамраб олмайди. Бу 

бўшлиқ халқаро ҳуқуқ тизимида янги концептуал ёндашувлар ишлаб чиқиш 

зарурлигини кўрсатади. 

Ўзбекистон мисолида, хусусан Оролбўйи минтақасидаги экологик инқироз 

натижасида ички миграция жараёнлари ортиб бораётгани кузатилди. Бу ҳолат 

иқлим муҳожирлиги феномени фақат халқаро эмас, балки миллий миқёсда ҳам 

долзарб эканини исботлайди. Миллий сиёсат даражасида иқлим 

муҳожирларини ҳимоя қилиш, қайта жойлаштириш ва ижтимоий интеграция 

механизмларини такомиллаштириш зарур. 

Иқлим муҳожирлиги муаммосини ечиш учун мослашув дастурларини 

кучайтириш, халқаро ҳамкорликни кенгайтириш ва илмий таҳлиллар асосида 

янги ҳуқуқий механизмлар яратиш муҳим. Шу боисдан, иқлим муҳожирлиги 

инсон хавфсизлигини таъминлаш ва барқарор ривожланиш сиёсатининг 

ажралмас қисми сифатида қаралиши лозим. 

